
Amritanandayogivirachitah Saubhagyasudhodayah

ಅಮೃತಾನಂದಯೋಗಿವಿರಚಿತಃ ಸೌಭಾಗ್ಯಸುಧೋದಯಃ

ಪ್ರಥಮಃ ಪ್ರಪಂಚಃ
ಜಯತಿ ಜ್ಯೋತಿರನುತ್ತರಮಿದಮಖಿಲಂಯಸ್ಯ ಭಾಸತೇ ಭಾಸಾ .

ಸಾ ಭಾಸಯತಿಯನ್ ನ ಭಾನುರ್ನ ಶೀತಭಾನುಃ ಕುತೋ ಬೃಹದ್ಭಾನುಃ ..೧..

ಸ್ವಾಭಾವಿಕೀ ಸ್ಫುರತ್ತಾ ವಿಮರ್ಶವಪುರಸ್ಯ ವಿದ್ಯತೇ ಶಕ್ತಿಃ .
ಸೈವ ಚರಾಚರಂ ಅಖಿಲಂ ಜನಯತಿ ಜಗದೇತ(ವ?ದ)ವತಿ ಸಂಹರತೇ ..೨..

ತಸ್ಯ ನಿರುಪಾಧಿಮೂರ್ತೇರ್ನಿಖಿಲಾತೀತಸ್ಯ ನಿತ್ಯತೃಪ್ತಸ್ಯ .
ಸಸಾರಮೋಹಸಂಭ್ರಮಸಂಗತಿರನಯೈವ ಸಂತತಂ ಭವತಿ ..೩..

ಸೇಯಂ ತದೈಕರಸ್ಯಾತ್ ಪರಾ ಪರಾಮರ್ಶರೂಪಿಣೀ ಶಕ್ತಿಃ .
ಸ್ವಸ್ವಾತಂತ್ರ್ಯೋಲ್ಲಾಸಸ್ಪಂದಾದೇಕಾಽಪ್ಯನೇಕಧಾ ವಿತತಾ ..೪..

ಪ್ರಥಮಂ ಪಶ್ಯಂತ್ಯಾದಿಪ್ರಕಾರಭೇದಪ್ರಪಂಚಿತಾಕಾರಾ .

ವಿಶ್ವೋತ್ತೀರ್ಣಾನಾಹತನಾದಮಯೀ ಸೈವ ಮಾತೃಕಾ ಜಾತಾ ..೫..

ಅಖಿಲಮನಾಹತಮೂರ್ತಿರ್ಮಾತ್ಯುತ್ತೀರ್ಣಸ್ವರೂಪಿಣೀ ತರತಿ .

ಕಾಯತಿ ನಾನಾನಾಮಪ್ರಪಂಚರೂಪೇಣ ಮಾತೃಕಾ ದೇವೀ ..೬..

ನಿಜಭಾಗಾಹವಿರ್ಭಾಗಾ(?)ಪರ್ಯಾಸಸಮಾಸೈಕರಸ್ಯಭೇದಮ(ಯಿ?ಯೀ) .
ಏಕಾಽಪ್ಯೇಕಾದಶ(ವಾ?ಧಾ)ಜಾತಾ ಮಾತಾ ಪರೈವ ಪಶ್ಯಂತೀ ..೭..

(ಪಶ್ಯತಿ ಸರ್ವಂ ಸ್ವಾತ್ಮನಿ ಕರಣಾನಾಂ ಸರಣಿಂ ಅಪಿಯದುತ್ತೀರ್ಣಾ .

ತೇನೇಯಂ ಪಶ್ಯಂತೀತ್ಯುತ್ತೀರ್ಣೇತ್ಯಪ್ಯುದೀರ್ಯತೇ ಮಾತಾ ..)

ಪಶ್ಯಂತ್ಯ(ಆ)ಃ ಪರಮಾರ್ಥಃ ಸ್ವ(ಆ)ವಯವಾ (ಪ್ಯ?ವ್ಯ)ಷ್ಟಯೋಽಷ್ಟ ವಾಮಾ
(ಸಾ?ದ್ಯಾಃ) .
ತಾಭ್ಯಃ ಸಮಷ್ಟಿರೂಪೇ ನ ಸಾಮರಸ್ಯಂ ಚ ತತ್ತ್ವತೋ ಭಿನ್ನಂ ..೮..

ಏಕೈಕರಸ್ಯರೂಪಾ ಪರಾಽಪರಾಽಷ್ಟಾಂಶಮಾತೃಪರಮಾರ್ಥಾ .

ತಾಭ್ಯಾಂ ಅನಾಹತಾಖ್ಯಾ ನಾದಮಯೀ ಮಧ್ಯಮಾಽಭವನ್ಮಾತಾ ..೯..

ಸ್ಥಾನಾದಿಭಿರಹತತ್ವಾದ್ಬುದ್ಧಿವ್ಯಾಪಾರಮಾತ್ರಬೋಧ್ಯತ್ವಾತ್ .

ಮಾತಾಽನಾಹತನಾಮಾ ಸೂಕ್ಷ್ಮಾ ವಿಕೃತಾದಿನಾದನವಕಮಯೀ ..೧೦..

ಸೂಕ್ಷ್ಮೈವಮಧ್ಯಮೇಯಂ ನಾದಮಯೀ ಸ್ಥೂಲಭಾವಂ ಆಪನ್ನಾ .
ದ್ವ್ಯುತ್ತರಚತ್ವಾರಿಂಶದ್ವರ್ಣಾತ್ಮಕವರ್ಗನವಕರೂಪೇಣ ..೧೧..

ಪಶ್ಯಂತೀವ ನ ಕೇವಲಂ ಉತ್ತೀರ್ಣಾ ನಾಪಿ ವೈಖರೀವ ಬಹಿಃ .
ಸ್ಫುಟತರನಿಖಿಲಾವಯವಾ ಮಧ್ಯಗತಾ ಮಧ್ಯಮಾ ತಯೋ(ರ?ರ್ಯ)ಸ್ಮಾತ್ ..

೧೨..

ಪರಯಾಽಪರಯಾ ಪಾದಾದ್ಯಷ್ಟವ್ಯಷ್ಟ್ಯಾತ್ಮನಾ ಚ ಪಶ್ಯಂತ್ಯಾ .
ಮಾತ್ರಾ ಮಧ್ಯಮಯಾ ನವವರ್ಗಾತ್ಮಿಕಯಾ ಚ ವೈಖರೀ ಜಾತಾ ..೧೩..

ಸ್ಥಾನಕರಣಪ್ರಯತ್ನೈರಭಿಹತಪವನಪ್ರವರ್ತಿತಾರ್ಣತ್ವಾತ್ .

ಹತನಾಮಧೇಯಂ ಅಸ್ಯಾ ವಿಹಿತಂ ವರ್ಣೋದಯಕ್ರಮಾಭಿಜ್ಞೈಃ ..೧೪..

ಆವಧಾರಣೇ(ದ್ರ?ತ್ರ)ವೈ (ವೇ?ಚೇ)ದಮಕ್ಷೇ ವಿವರೇ ಚ ಖ ಗತೌ ರೀತಿ .

ಕರ್ಣವಿವರೈಕಗಮ್ಯಸ್ವಾರ್ಣೇಯಂ ವೈಖರೀ ಯತೋ ಮಾತಾ ..೧೫..

ದಶ ಪಂಚ ಚ ಬಿಂದ್ವಂತಾಃ ಸ್ವರಾ ಮತಾಃ ಪ್ರತಿಪದಾದಿತಿಥಿರೂಪಾಃ .
ರವಿಶಶಿಸರ್ಗಸ್ಪಂದಪ್ರಭವಾ ಹಿ ಭವಂತಿ ತೇ ತದಾತ್ಮಾನಃ ..೧೬..

ರವಿಶಶಿರೂಪೌ ಬಿಂದೂ ಶಿವಶಕ್ತಿಮಯೌ ತದಾತ್ಮಕಃ ಸರ್ಗಃ .
ಸತ್ತೋದ್ರೇಕಶ್ಚ ತಯೋಃ ಶಿವಶಕ್ತ್ಯೋಸ್ತತ್ಸ್ವಭಾವತೋಽವಸ್ಥೇ ..೧೭..

ಸತ್ತಾ ಶಿವಸ್ತದಂಶಾ ವಾಮಾ ಜ್ಯೇಷ್ಠಾ ತಥೈವ ರೌದ್ರೀ ಸ್ಯಾತ್ .

ಏತಾ ಏವಾನುತ್ತರಂ ಇಚ್ಛೋನ್ಮೇಷಶ್ಚ ಸಮಭವ(ದ್?ನ್)ಹ್ರಸ್ವಾಃ ..೧೮..

ಉದ್ರೇಕಃ ಶಕ್ತಿಃ ಸ್ಯಾದಿಚ್ಛಾ ಜ್ಞಾನಾ ಕ್ರಿಯಾ ಚ ಶಕ್ತ್ಯಂಶಾಃ .
ದೀರ್ಘಾಸ್ತಾ ಏವಾಸನ್ನಾನಂದಶ್ಚೇಶನೋನತಾ ಚೇತಿ ..೧೯..

ಅಸ್ವರವಪುರಾದಿಶಿವಃ ಪರಃ ಪ್ರಮಾತಾ ಸ್ವಸಂವಿದುನ್ಮೇಷಾತ್ .

ಇಚ್ಛತಿ ವೇದಿತುಂ ಅರ್ಥಾನೀಶನಯಾ ತದನು ವೇತ್ತಿ ಭಿನ್ನಗತಿಃ ..೨೦..

ಇಚ್ಛಾವೇಶಾನಂತರಂ ಅಸ್ಮಿನ್ ಪ್ರಾಗೀಶನೋದಯಾನ್ಮಧ್ಯೇ .

ವ್ಯಕ್ತಾವ್ಯಕ್ತಾರ್ಥಮಯಾ(ಃ)ಷಂಢಾ ಇಚ್ಛೇಶನೋದ್ಭವಾ ವರ್ಣಾಃ ..೨೧..

ಇಚ್ಛಾನುತ್ತರಯೋಗಾದ್ವಿಹಿತಾ ಶ(ಕ್ತಿಃ?ಕ್ತಿ)ಸ್ವರಸ್ಯ ಸಂಭೂತಿಃ .
ಏಕಾರಾನುತ್ತರಯೋಃ ಸಂಗಾದೈಕಾರಸಂಭವೋ ಭವತಿ ..೨೨..

ಉನ್ಮೇಷಾನುತ್ತರಯೋಃ ಸಂಗಾದೋಕಾರಜನ್ಮ ನಿರ್ಣೀತಂ .

ಓಕಾರಾನುತ್ತರಯೋಃ ಸಂಗಾಚ್ಛಕ್ತಿತ್ರಿಶೂಲನಿಷ್ಪತ್ತಿಃ ..೨೩..

ವೇದನರೂಪೋ ಬಿಂದುಃ ಶಿವಶಕ್ತಿದ್ವಿತಯಸಾಮರಸ್ಯತನುಃ .
ವೇದಕವೇದ್ಯವಿಭಾಗಸ್ವರೂಪಸಂಕೋಚರೂಪಸಂಸ್ಕಾರಃ ..೨೪..

ರವಿಶಶಿಸಂಚರಣವಶಾದ್ಯಥೈವ ವಿಕಸಂತಿ ಸಂತತಂ ತಿಥಯಃ .
ತನ್ಮಯಸರ್ಗಸ್ಪಂದಾದುನ್ಮಿಷಿತಾಸ್ತೇ ಸ್ವರಾಸ್ತದಾತ್ಮಾನಃ ..೨೫..

ಸರ್ಗೇಣ ಕಾದಿವರ್ಣೈರಪಿ ಷಟ್ತ್ರಿಂಶದ್ಭಿರಾತ್ಮನೋಽವಯವೈಃ .
ಷಟ್ತ್ರಿಂಶತ್ತತ್ತ್ವಮಯಂ ಜಗದಾವೃಣುತೇ ಶಿವಾತ್ಮಕಂ ಮಾತಾ ..೨೬..

ಶಕ್ತಿರ್ನ ಶಿವೇನ ವಿನಾ ಶಿವೋಽಪಿ ನ ತಯಾ ವಿನಾಽಸ್ತಿ ತದ್ವದಿದಂ .

ವಿಶ್ವಂ ವಾಗರ್ಥಮಯಂ ಶಿವಶಕ್ತ್ಯುಲ್ಲಾಸಸಂಭವಂ ಭಾತಿ ..೨೭..

ಯದಯಂ ಅನುತ್ತರಮೂರ್ತಿರ್ನಿಜೇಚ್ಛಯಾ ನಿಖಿಲಂ ಅಪಿ ಜಗತ್ ಸ್ರಷ್ಟುಂ .

ಪಸ್ಪಂದೇ ಸ ಸ್ಪಂದಃ ಪ್ರಥಮಂ ಶಿವತತ್ತ್ವಂ ಉಚ್ಯತೇ ತಜ್ಜ್ಞೈಃ ..೨೮..

ಇಚ್ಛಾ ಸೈವ ಸ್ವಚ್ಛಾ ಸಂತತಸಮವಾಯಿನೀ ಪರಾ ಶಕ್ತಿಃ .
ಸಚರಾಚರಸ್ಯ ಜಗತೋ ಬೀಜಂ ನಿಖಿಲಸ್ಯ ನಿಜನಿಲೀನಸ್ಯ ..೨೯..

ಸ್ವೇಚ್ಛಾಶಕ್ತ್ಯುದ್ಗೀರ್ಣಂ ಜಗದಾತ್ಮಾಹಂತಯಾ ಸಮಾಚ್ಛಾದ್ಯ .
ನಿವಸನ್ ಸ ಏವ ನಿಖಿಲಾನುಗ್ರಹನಿರತಃ ಸದಾಶಿವೋಽಭಿಮತಃ ..೩೦..

ವಿಶ್ವಂ ಸ ಏವ ಪಶ್ಯನ್ನ್ ಇದಂತಯಾ ನಿಖಿಲಂ ಈಶ್ವರೋ ಜಾತಃ .
ಸಾ ಭವತಿ ಶುದ್ಧವಿದ್ಯಾ ಯೇದಂತಾಹಂತಯೋರಭೇದಮತಿಃ ..೩೧..

ಮಾಯಾ ವಿಭೇದಬುದ್ಧಿರ್ನಿಜಾಂಶಭೂತೇಷು ನಿಖಿಲಭೂತೇಷು .

ನಿತ್ಯಂ ತಸ್ಯ ನಿರಂಕುಶವಿಭವಂ ವೇಲೇವ ವಾರಿಧಿಂ ರುಂಧೇ ..೩೨..

ಸ ತಯಾ ಪರಿಮಿತಮೂರ್ತಿಃ ಸಂಕುಚಿತಸಮಸ್ತಶಕ್ತಿರೇಷ ಪುಮಾನ್ .

ರವಿರಿವ ಸಂಧ್ಯಾರಕ್ತಃ ಸಂಹೃತರಶ್ಮಿಃ ಸ್ವಭಾಸನೇಽಪ್ಯಪಟುಃ ..೩೩..

ಸಂಪೂರ್ಣಕರ್ತೃತಾದ್ಯಾ ಯಾ ಬಹ್ವ್ಯಃ ಸಂತಿ ಶಕ್ತಯಸ್ತಸ್ಯ .
ಸಂಕೋಚಾತ್ ಸಂಕುಚಿತಾಃ ಕಲಾದಿರೂಪೇಣ ರೂಷಯಂತ್ಯೇನಂ ..೩೪..

ಯತ್ಸರ್ವಕರ್ತೃತಾ ಸಾ ಸಂಕುಚಿತಾ ಕತಿಪಯಾರ್ಥಮಾತೃಪರಾ .

ಕಿಂಚಿತ್ಕರ್ತಾರಂ ಅಮುಂ ಕಲಯಂತೀ ಕೀರ್ತ್ಯತೇ ಕಲಾನಾಮ್ನಾ ..೩೫..

ಸರ್ವಜ್ಞತಾಽಸ್ಯ ಶಕ್ತಿಃ ಪರಿಮಿತತನುರಲ್ಪವೇದ್ಯಮಾತೃಪರಾ .

ಜ್ಞಾನಮುಪಪಾದಯಂತೀ ವಿದ್ಯೇತಿ ನಿಗದ್ಯತೇ ಬುಧೈರಾದ್ಯೈಃ ..೩೬..

ನಿತ್ಯಪರಿಪೂರ್ಣತೃಪ್ತಿಃ ಶಕ್ತಿಸ್ತಸ್ಯೈವ ಪರಿಮಿತಾ ತು ಸತೀ .

ಭೋಗೇಷು ರಂಜಯಂತೀ ಸತತಂ ಅಮುಂ ರಾಗತತ್ತ್ವತಾಂ ಯಾತಾ ..೩೭..

ಯಾ ನಿತ್ಯತಾಽಸ್ಯ ಶಕ್ತಿರ್ನಿಕೃಷ್ಯ ನಿಧನೋದಯಪ್ರದಾನೇನ .

ನಿಯತಪರಿಚ್ಛೇದಕರೀ ಕ್ಲೃಪ್ತಾ ಸ್ಯಾತ್ ಕಾಲತತ್ತ್ವರೂಪೇಣ ..೩೮..

ಯಾಽಸ್ಯ ಸ್ವತಂತ್ರತಾಖ್ಯಾ ಶಕ್ತಿಃ ಸಂಕೋಚಶಾಲಿನೀ ಸೈವ .

ಕೃತ್ಯಾಕೃತ್ಯೇಷ್ವವಶಂ ನಿಯತಂ ಅಮುಂ ನಿಯಮಯಂತ್ಯಭೂನ್ ನಿಯತಿಃ ..೩೯..

ಇಚ್ಛಾದಿತ್ರಿಸಮಷ್ಟಿಃ ಶಕ್ತಿಃ ಶಾಂತಾಽಸ್ಯ ಸಂಕುಚದ್ರೂಪಾ .

ಸಂಕುಚಿತೇಚ್ಛಾದ್ಯಾತ್ಮಕಸತ್ತ್ವಾದಿಕಸಾಮ್ಯರೂಪಿಣೀ ತು ಸತೀ ..೪೦..

ಬುದ್ಧ್ಯಾದಿಸಾಮರಸ್ಯರೂಪಾ ಚಿತ್ತಾತ್ಮಿಕಾ ಮತಾ ಪ್ರಕೃತಿಃ .
ಇಚ್ಛಾಽಸ್ಯ ರಜೋರೂಪಾಽಹಂಕೃತಿರಾಸೀದಹಂಪ್ರತೀತಿಕರೀ ..೪೧..

ಜ್ಞಾನಾಽಸ್ಯ ಸತ್ತ್ವರೂಪಾ ನಿರ್ಣಯಬೋಧಸ್ಯ ಕಾರಣಂ ಬುದ್ಧಿಃ .

ತಸ್ಯ ಕ್ರಿಯಾ ತಮೋಮಯಮೂರ್ತಿರ್ಮನ ಇತ್ಯುಚ್ಯತೇ ವಿಕಲ್ಪಕರೀ ..೪೨..

ವಾಗಾದಿಪಂಚಭೇದೈಃ ಸ ಏವ ಸಂಕುಚಿತವಿಗ್ರಹೋ ದೇವಃ .
ಜ್ಞಾನಕ್ರಿಯೋಪರಾಗಪ್ರಾಧಾನ್ಯಾದ್ವಿವಿಧವಿಷಯರೂಪೋಽಭೂತ್ ..೪೩..

ಶ್ರೋತ್ರಂ ಚಕ್ಷುಃ ಸ್ಪರ್ಶನಜಿಹ್ವಾಘ್ರಾಣಾನಿ ಬೋಧಕರಣಾನಿ .

ವಾಕ್ಪಾಣಿಪಾದಪಾಯೂಪಸ್ಥಾಖ್ಯಾನಿ ಕರ್ಮಕರಣಾನಿ ..೪೪..

ಶಬ್ದಸ್ಪರ್ಶೌ ರೂಪಂ ರಸಗಂಧೌ ಚೇತಿ ಭೂತಸೂಕ್ಷ್ಮಾಣಿ .

ಅಯಂ ಏವಾತಿನಿಕೃಷ್ಟೋ ಜಾತೋ ಭೂತಾತ್ಮನಾಽಪಿ ಭೂತೇಶಃ ..೪೫..

ಗಗನಂ ಅನಿಲಶ್ಚ ತೇಜಃ ಸಲಿಲಂ ಭೂಮಿಶ್ಚ ಪಂಚ ಭೂತಾನಿ .

ಶ್ರೋತ್ರಾದಿಕರಣವೇದ್ಯಾಃ ಶಬ್ದಾದ್ಯಾಸ್ತಾನಿ ವೇದಕಾನ್ಯೇಷಾಂ ..೪೬..

ವಚನಕರೀ ವಾಗ್ ಆಸೀತ್ ಪಾಣಿಃ ಸ್ಯಾತ್ ಕರಣಭೂತಂ ಆದಾನೇ .

ಗಮನವಿಸರ್ಗಾನಂದತ್ರಿತಯೇ ಪಾದಾದಿಕತ್ರಿಕಂ ಕರಣಂ ..೪೭..

ಗಂಧವತೀ ಭೂಮಿಃ ಸ್ಯಾದಾಪಃ ಸಾಂಸಿದ್ಧಿಕದ್ರವಾಸ್ತೇಜಃ .
ಉಷ್ಣಸ್ಪರ್ಶವಿಶಿಷ್ಟಂ ಸಸ್ಪರ್ಶೋ ವಾಯುರಂಬರಂ ಶಬ್ದಃ ..೪೮..

ಮಾಯಾಂತಂ ಆತ್ಮತತ್ತ್ವಂ ವಿದ್ಯಾತತ್ತ್ವಂ ಸದಾಶಿವಾಂತಂ ಸ್ಯಾತ್ .

ಶಕ್ತಿಶಿವೌ ಶಿವತತ್ತ್ವಂ ತುರೀಯತತ್ತ್ವಂ ಸಮಷ್ಟಿರೇತೇಷಾಂ ..೪೯..

ಚತುರಾತ್ಮಿಕೇಯಂ ಏಷಾ ಪರಾದಿರೂಪಪ್ರಪಂಚಭೇದವತೀ .

ಸೃಷ್ಟಿಸ್ಥಿತಿಸಂಹಾರಾನಾಖ್ಯಾಖ್ಯಾಂಶ್ಚತುರೋಽನ್ವಯಾನಭಿವ್ಯಾಪ್ತಾ ..೫೦..

ಇತಿ ಶ್ರೀಮದಮೃತಾನಂದಯೋಗಿವಿರಚಿತೇ ಸೌಭಾಗ್ಯಸುಧೋದಯೇ ಪ್ರಥಮಃ
ಪ್ರಪಂಚಃ ..

ದ್ವಿತೀಯಃ ಪ್ರಪಂಚಃ
ಸೈವ ಮಹಾವಿದ್ಯಾತ್ಮಾ ಮಾತಾ ಚತುರನ್ವಯೈಕವಿಶ್ರಾಂತಿಃ .
ಚತುರಾನನಾದಿಜನನೀ ಜಾತಾ ಚತುರಾತ್ಮವರ್ಗಫಲದಾತ್ರೀ ..೧..

ಅಸ್ವರವಿಮರ್ಶರೂಪೌ ಸ್ವಾಂಶೌ ಹಿತ್ವಾ ಚತುಷ್ಕಲೌ ಸೈವ .

ವಾಮಾದೀಚ್ಛಾದಿಮಯಾನ್ಯಕರೋದ್ದ್ವಂದ್ವಾನ್ಯಮೂನಿ ಚತ್ವಾರಿ ..೨..

ವಾಮಾಂಶೋ ಬ್ರಹ್ಮಾ ಸ್ಯಾದಿಚ್ಛೈವ ತಸ್ಯ ಭಾರತೀ ಶಕ್ತಿಃ .
ಅನಯೋರೇತನ್ಮಿಥುನಂ ಸೃಷ್ಟಿಃ ಪ್ರಾಗನ್ವಯಾತ್ಮ ವಾಗ್ಬೀಜಂ ..೩..

ಜ್ಯೇಷ್ಠಾಂಶೋ ವಿಷ್ಣುಃ ಸ್ಯಾಜ್ ಜ್ಞಾನಾ ವಿಶ್ವಂಭರಾ ತಯೋರ್ಮಿಥುನಂ .

ಇದಂ ಏವ ದಕ್ಷಿಣಾನ್ವಯರೂಪಂ ಶ್ರೀಕಾಮರಾಜಮಧ್ಯಾಸ್ತೇ ..೪..

ರೌದ್ರ್ಯಾತ್ಮಕಸ್ತು ರುದ್ರಃ ಕ್ರಿಯಾಮಯೀ ಶಕ್ತಿರಸ್ಯ ರುದ್ರಾಣೀ .

ಯುಗಲಂ ಇದಂ ತಾರ್ತೀಯಂ ಬೀಜಂ ಪಾಲಯತಿ ಪಶ್ಚಿಮಾಮ್ನಾಯಂ ..೫..

ಸ್ಯಾದಂಬಿಕಾಸ್ವರೂಪಃ ಶಂಭುಃ ಶಾಂತಾತ್ಮಿಕಾಽಸ್ಯ ಶಕ್ತಿಃ ಸ್ಯಾತ್ .

ಮಿಥುನಂ ಇದಂ ಶಿವಶಕ್ತ್ಯೋರುತ್ತರಸಮಯಾತ್ಮ ತುರ್ಯಂ ಅಧಿತಿಷ್ಠೇತ್ ..೬..

ಏವಂ ಅನುತ್ತರಶಕ್ತ್ಯೋಶ್ಚತುರಂಶದ್ವಂದ್ವರೂಪಿಣೀ ಪರಾ ಜಾತಾ .

ಚತುರನ್ವಯಾತ್ಮಿಕೇಯಂ ಪಶ್ಯಂತೀ ಮಾತೃಕಾಮಯೀ ವಿದ್ಯಾ ..೭..

ಸೃಷ್ಟಿಃ ಪೂರ್ವಾಮ್ನಾಯೋ ವಾಗ್ಭವಬೀಜಂ ತದಾತ್ಮಕಂ ತ್ರಿವಿಧಂ .

ಸೃಷ್ಟಿಸ್ಥಿತಿಸಂಹಾರೈರ್ಭಿನ್ನಾ ಸೃಷ್ಟಿಸ್ತ್ರಿಮೂರ್ತಿಮೂರ್ತಿಃ ಸ್ಯಾತ್ ..೮..

ಬ್ರಹ್ಮಾಽತ್ರ ಸೃಷ್ಟಿಸೃಷ್ಟಾವಧಿಪತಿರೇತಸ್ಯ ಭಾರತೀ ಶಕ್ತಿಃ .
ಸೋಽಯಂ ಹಸ್ಯಾರ್ಥಃ ಸ್ಯಾತ್ ಸ ಏವ ಶಿವಶಕ್ತಿವಾಚಕಶ್ಚಾಪಿ ..೯..

ಹಸ್ಯಾರ್ಥಃ ಸ್ಯಾದತ್ರ ಸ್ವಶಕ್ತಿಮಯರೂಪಸಾರ್ಣಸಂಯೋಗಾತ್ .

ಸೃಷ್ಟಿಸ್ಥಿತೌ ತು ವಿಷ್ಣುಃ ಕರ್ತಾ ವಿಶ್ವಂಭರಾಽಸ್ಯ ಶಕ್ತಿಃ ಸ್ಯಾತ್ ..೧೦..

ವಿಷ್ಣುಃ ಕಲಿಪೇರರ್ಥೋ ಲಲಿಪೇರೇತಸ್ಯ ಶಕ್ತಿರರ್ಥಃ ಸ್ಯಾತ್ .

ರುದ್ರೋಽಧಿಪತಿಃ ಶಕ್ತೀ ರೌದ್ರೀ ಸ್ಯಾತ್ ತತ್ರ ಸೃಷ್ಟಿಸಂಹಾರೇ ..೧೧..

ಹರವರ್ಣಯುಗಲಂ ಅನಯೋರ್ವಾಚಕಂ ಅರ್ಥೋಽತ್ರ ರಸ್ಯ ರುದ್ರಃ ಸ್ಯಾತ್ .

ರುದ್ರಾಕ್ಷರಸಂಪರ್ಕಾದ್ರೌದ್ರೀ ತಚ್ಛಕ್ತಿರತ್ರ ಹಸ್ಯಾರ್ಥಃ ..೧೨..

ಅತ್ರ ತು ಶಕ್ತ್ಯರ್ಣಸ್ಯ ಪ್ರಾಥಮ್ಯಂ ಶಕ್ತಿಬೀಜಭೂತತ್ವಾತ್ .

ಅಧಿವಸತಃ ಶಿವಶಕ್ತೀ ಸಂಜ್ಞಾನಾಖ್ಯಾ ತಯೋಸ್ತು ತ್ರಿತ್ವಮಯೀ ..೧೩..

ಕಾಮಕಲಾ ಕಲಯಿತ್ರೀ ತುರ್ಯಮಯೀ ರಕ್ತಶುಕ್ಲಮಿಶ್ರತನುಃ .
ರಕ್ತೋ ಬಿಂದುಃ ಶಕ್ತಿಃ ಶುಕ್ಲಃ ಶಂಭುಃ ಪರಸ್ತದೈಕಾತ್ಮ್ಯಂ ..೧೪..

ಏವಂ ದ್ವಿತೀಯಬೀಜಂ ಸ್ಥಿತಿರೂಪಂ ದಕ್ಷಿಣಾನ್ವಯಾತ್ಮ ಸ್ಯಾತ್ .

ಸ್ಥಿತಿಸೃಷ್ಟ್ಯಾದಿವಿಭೇದಾದ್ವಸಂತಿ ತಾ ಏವ ದೇವತಾಸ್ತತ್ರ ..೧೫..

ಅತ್ರ ಕಲವರ್ಣಮಧ್ಯಸ್ಥಿತೋ ಹಕಾರಃ ಸ್ಥಿತಿಸ್ವರೂಪತ್ವಂ .

ಅಸ್ಯ ದ್ಯೋತಯತಿ ಪರಂ ಸ್ಥಿತಿರೂಪಂ ಸಂವಿದಂಬಿಕಾಕಾರಃ ..೧೬..

ಸಂಹಾರಾತ್ಮಕಪಶ್ಚಿಮಸಮಯಮಯೇ ತದ್ವದೇವ ತಾರ್ತೀಯೇ .

ಸಂಹೃತಿಸೃಷ್ಟ್ಯಾದಿವಶಾದ್ವಸಂತಿ ತಾ ಏವ ದೇವತಾಸ್ತತ್ರ ..೧೭..

ಸೃಷ್ಟೌ ಶಕ್ತೇರ್ನಿಯತಪ್ರಾಧಾನ್ಯಾದಸ್ಯ ಶಕ್ತಿಬೀಜತ್ವಾತ್ .

ಸ್ವಾತ್ಮನಿ ಸಂಹೃತಿಸೃಷ್ಟೌ ಶಿವಂ ಅಂತರ್ಭಾವ್ಯ ಭಾಸತೇ ಶಕ್ತಿಃ ..೧೮..

ತ್ರಿಮಯೇ ತುರೀಯಬೀಜೇಽನಾಖ್ಯಾರೂಪೋತ್ತರಾನ್ವಯಾತ್ಮನಿ ತೌ .

ಶಕ್ತಿಶಿವಾವಧಿವಸತೋ ನಿರಂತರಂ ಸಾಮರಸ್ಯಂ ಆಪನ್ನೌ ..೧೯..

ಸೃಷ್ಟ್ಯಾದಿಭೇದಭಿನ್ನಶ್ರೀವಿದ್ಯಾವರ್ಣಯುಗಲನವಕಾತ್ಮಾ .
ನವನಾದವರ್ಗರೂಪಾ ಮಾತಾ ಸಾ ಮಧ್ಯಮಾಽಭಿಧಾ ವಿತತಾ ..೨೦..

ಶಬ್ದಸ್ಪರ್ಶೌ ರೂಪಂ ರಸಗಂಧೌ ಚೇತಿ ಭೂತಸೂಕ್ಷ್ಮಾಣಿ .

ವ್ಯಾಪ್ಯವ್ಯಾಪಕಭಾವಾತ್ ಪಂಚದಶ ಸ್ಯುಃ ಕ್ರಮೇಣ ತತ್ಸಂಖ್ಯಾಃ ..೨೧..

ತಿಥಯಶ್ಚ ಕಲಾ ನಿತ್ಯಾಸ್ತದಾತ್ಮಿಕಾಃ ಸ್ಯುಸ್ತಥೈವ ತತ್ಸಂಖ್ಯೈಃ .
ವರ್ಣೈಃ ಸಮಷ್ಟಿರೇಷಾ ವಿದ್ಯಾ ವ್ಯಾಪ್ನೋತಿ ತಾನಿ ಸರ್ವಾಣಿ ..೨೨..

ಸರ್ಗಾದಿಸಮಷ್ಟಿರೂಪಃ ಸ್ವಾಂಶೈರೇಭಿಸ್ತದಾತ್ಮನಾ ವಿತತಃ .
ಸರ್ಗೇಣ ಕಾದಿವರ್ಣೈರಪಿ ಷಟ್ತ್ರಿಂಶದ್ಭಿರಾತ್ಮನೋಽವಯವೈಃ ..೨೩..

ಪುನರಜ್ವ್ಯಂಜನಬಿಂದುಪ್ರಭೇದಭಿನ್ನಾಂಸ್ತದಕ್ಷರಾವಯವಾನ್ .

ಷಟ್ತ್ರಿಂಶತ್ಸಂಖ್ಯಾಕಾಂಸ್ತತ್ತ್ವಮಯಾನ್ ಅಶ್ನುತೇ ಹಿ ಸಾ ಮಾತಾ ..೨೪..

ವ್ಯಷ್ಟಿಸಮಷ್ಟಿವಿಭೇದೈಶ್ಚತುರಾತ್ಮಾ ತತ್ತ್ವಬೀಜಪೀಠಮಯೀ .

ಚತುರನ್ವಯಾತ್ಮನಾಽಪಿ ಚ ಮಾತಾಽಷ್ಟಕಮಾತೃಕಾಮಯೀ ವಿದ್ಯಾ ..೨೫..

ಇತಿಶ್ರೀಮತ್ಪುಣ್ಯಾನಂದಶಿಷ್ಯಾಮೃತಾನಂದಯೋಗಿಪ್ರವರವಿರಚಿತೇ ಸೌಭಾಗ್ಯಸುಧೋದಯೇ
ದ್ವೀತೀಯಃ ಪ್ರಪಂಚಃ ..

ತೃತೀಯಃ ಪ್ರಪಂಚಃ
ಅಸ್ಯಾಂಬಿಕಾಂಶಭೂತಾ ಶಕ್ತಿಃ (ಸಾ ಸೇ?ಸ್ವಾಂಶೇ)ನ ಶಾಂತಯಾ ಸಾಕಂ .

ಸಮರಸಭಾವಂಯಾತಾ ಜಾತಾ ಜ್ಯೋತಿರ್ಮಯೀ ಮಹಾಬಿಂದುಃ ..೧..

ಸೈವ ಸ್ವೇಚ್ಛೋದ್ರೇಕಾದ್ವಾಮಾ (ಪ?ವ)ಮನಾದಮುಷ್ಯ ವಿಶ್ವಸ್ಯ .
ವಕ್ರೀಕೃತನಿಜರೂಪಾ ಸೃಷ್ಟಿಃ ಶೃಂಗಾಟವಾಮರೇಖಾ ಸ್ಯಾತ್ ..೨..

ಜ್ಯೇಷ್ಠಾ ಜ್ಞಾನಾವೇಶಾದೃಜ್ವೀ ಸ್ಥಿತಿರೇತದಗ್ರರೇಖಾ ಸ್ಯಾತ್ .

ರೌದ್ರೀ ಕ್ರಿಯೋಪರಾಗಾತ್ ಸಂಹೃತಿರೇತಸ್ಯ ದಕ್ಷಿಣಾ ರೇಖಾ ..೩..

ಇತ್ಥಂ ಇಯಂ ಪಶ್ಯಂತೀ ಜಾತಾ ಮಾತಾ ತ್ರಿಕೋಣರೂಪೇಣ .

ಸಾಽಪಿ ಚತುರ್ಬೀಜವತೀ ವಿದ್ಯಾ ವೇದ್ಯಾ ತದಾತ್ಮಿಕಾ ತದ್ವತ್ ..೪..

ವಾಮಾ(ದಿ?ದೀ)ಚ್ಛಾದ್ಯಷ್ಟಪ್ರತಿಬಿಂಬೈರಷ್ಟಕೋಣಂ ಉತ್ಪನ್ನಂ .

ಅಷ್ಟತ್ರಿಕೋಣಮಧ್ಯಸ್ಪಂದೈರ್ದಶಭಿರ್ದಶಾರಂ ಉತ್ಪನ್ನಂ ..೫..

ಅಸ್ಯೈವ ಪ್ರತಿಬಿಂಬಂ ಬಾಹ್ಯದಶಾರಂ ಚ ಭಾಸಮಾನಸ್ಯ .
ಸ್ಪಂದವಶಾದೇವೈಷಾಂ ಚಕ್ರಾಣಾಂ ಸಮುದಿತಂ ಚ ಮನುಕೋಣಂ ..೬..

ದ್ವ್ಯುತ್ತರಚತ್ವಾರಿಂಶದ್ಯೋನಿಗಣೋ ಮಧ್ಯಯೋನಿಪರ್ಯಂತಂ .

ನಾದಮಯೈರ್ನವವರ್ಗೈರ್ಮಧ್ಯಮಯಾ ತಾವದಕ್ಷರೈರ್ವ್ಯಾಪ್ತಿಃ ..೭..

ವಿದ್ಯಾಂಶಮಯೈಃ ಸ್ವಾರ್ಣೈಃ ಕಾದ್ಯೈರ್ವರ್ಗೈಃ ಸ್ವರೈಶ್ಚ ಷೋಡಶಭಿಃ .
ಅಷ್ಟದ್ವ್ಯಷ್ಟದಲಾಂಬುಜಯುಗಲಂ ವ್ಯಾಪ್ನೋತಿ ವೈಖರೀ ದೇವೀ ..೮..

ಬೀಜತ್ರಯಮಯತೇಜಸ್ತ್ರಿತಯವಿಕಾರಾಶ್ಚ ತಾನಿ ವೃತ್ತಾನಿ .

ಭೂಬಿಂಬತ್ರಯಂ ಏತತ್ ಪಶ್ಯಂತ್ಯಾದಿತ್ರಿಮಾತೃವಿಶ್ರಾಂತಿಃ ..೯..

ಚತುರಶ್ರಷೋಡಶಾಷ್ಟಚ್ಛದಾತ್ಮಕಚಕ್ರತ್ರಯಂ ತ್ರಿಧಾ ಸೃಷ್ಟಿಃ .

ಪೂರ್ವಾಮ್ನಾಯೋ ವಾಗ್ಭವಬೀಜಂ ತದ್ವತ್ ತ್ರಿಮೂರ್ತಿದೈವತ್ಯಂ ..೧೦..

ಮನುಕೋಣಂ ದ್ವಿದಶಾರಂ ತ್ರಿತಯಂ ಇದಂ ಕಾಮರಾಜಬೀಜಂ ಸ್ಯಾತ್ .

ಸ್ಥಿತಿರತ್ರ ದೇವತಾನಾಂ ತ್ರಯಮಪಿ ತದ್ವಚ್ಚ ದಕ್ಷಿಣಾಮ್ನಾಯಃ ..೧೧..

ಅಷ್ಟತ್ರಿಕೋಣಮಧ್ಯತ್ರಿತಯಂ ತಾರ್ತೀಯಂ ಏಷ ಸಂಹಾರಃ .
ಅತ್ರಾಪಿ ದೇವತಾತ್ರಯಂ ಆಸೀದಯಂ ಏವ ಪಶ್ಚಿಮಾಮ್ನಾಯಃ ..೧೨..

ಸರ್ವಂ ಅನಾಖ್ಯಾರೂಪಂ ತುರ್ಯಂ ಶಿವಶಕ್ತಿದೇವತಾಧಿಕೃತಂ .

ಸ್ಯಾದುತ್ತರಸಮಯಾತ್ಮಕಂ ಏವಂ ಸ್ರೋತೋಮಯಂಮಹಾಚಕ್ರಂ ..೧೩..

ಇತಿಶ್ರೀಮತ್ಪುಣ್ಯಾನಂದ(ಶಿಷ್ಯಾಮೃತಾನಂದಯೋಗಿಪ್ರವರವಿರಚಿತೇ)ಸೌಭಾಗ್ಯಸುಧೋದಯೇ
ತೃತೀಯಃ ಪ್ರಪಂಚಃ ..

ಚತುರ್ಥಃ ಪ್ರಪಂಚಃ
ಚಿತ್ತಮಯೇ ಶ್ರೀಪೀಠೇ ಜ್ಯೋತಿರ್ಬಿಂದೌ ಯದಸ್ಯ ಸಂಕ್ರಾಂತಂ .

ಪ್ರತಿಬಿಂಬಂ ಪರಧಾಮ್ನಃ ಪರಲಿಂಗಂ ತತ್ಪ್ರಕೋರ್ತ್ಯತೇ ಪ್ರಾಜ್ಞೈಃ ..೧..

ತತ್ರ ಪರಾ ಪರಮೇಶೀ ಪ್ರಕಾಶಶಕ್ತ್ಯಾತ್ಮ(ಕಾ?ಕೌ)ನಿಜಾವಂಶೌ .

ನಿಭಿದ್ಯ ನಿತ್ಯಯೋಗಾತ್ ಕಾಮಃ ಕಾಮೇಶ್ವರೀತ್ಯಭೂನ್ಮಿಥುನಂ ..೨..

ಸರ್ವೈಃ ಸ್ವಸ್ವಾತ್ಮತಯಾ ಕಾಮೋ ದೇವಃ ಪ್ರಕಾಮ್ಯಮಾನತ್ವಾತ್ .

ವಕ್ತ್ರಾದ್ಯಾಸ್ತಸ್ಯಾಂಶಾ ವಾರಾದ್ಯ ವರ್ಣಿತಂ ಬುಧೈರಾದ್ಯೈಃ ..೩..

ಪರಮಾತ್ಮಿಕಾ ತದೀಯಾ ಸ್ವೇಚ್ಛಾಶಕ್ತಿರ್ಬಭೂವ ಕಾಮೇಶೀ .

ಇಚ್ಛಾದಿಕಾಸ್ತದೀಯಾ ಮೂರ್ಧಾದ್ಯಂಶಾ ಮನೀಷಿಭಿಃ ಕಥಿತಾಃ ..೪..

ಅನಯೋರಾತ್ಮಾವಯ(ತ?ವ)ವ್ಯಾಸಸಮಾಸೈಕರಸ್ಯಭೇದವಪುಃ .
ಪಶ್ಯಂತೀ ಮಾತೇಯಂ ನ ತತ್ತ್ವತೋ ಭಿದ್ಯತೇ ತತಸ್ತಾಭ್ಯಾಂ ..೫..

ಸಾ ಚ ಚತುರಕ್ಷರಾತ್ಮಾ ತದಂಶ(ಪೂ?ಭೂ)ತಾನಿ ತಾನಿ ಮಿಥುನಾನಿ .

ಚತ್ವಾರಿ ವೇದಯಂತಿ ವಿದ್ಯಾ ವೇದ್ಯಾ ತದಾತ್ಮಿಕಾ ವಿಬುಧೈಃ ..೬..

ಆಧಾರನವಕಮನಯೋರ್ಮೂಲಾದಿಬ್ರಹ್ಮರಂಧ್ರಪರ್ಯಂತಂ .

ನವನಾದವರ್ಗರೂಪಾ ಮಾತಾ ವ್ಯಾಪ್ನೋತಿ ಮಧ್ಯಮಾ ದೇವೀ ..೭..

ಸೃಷ್ಟ್ಯಾದಿತ್ರಯಭೇದೈರ್ನವಭಿರ್ಭಿನ್ನಾರ್ಣಯುಗ್ಮನವಕವ(ತಿ?ತೀ) .
ನವಚಕ್ರರೂಪಿಣೀ ಸಾ ವಿದ್ಯಾ ವ್ಯಾಪ್ನೋತಿ ತದ್ವದಾಧಾರಾ(ತ್?ನ್) ..೮..

ಷಟ್ತ್ರಿಂಶತ್ತತ್ತ್ವಮಯಂ ಶರೀರಂ ಅನಯೋರ್ನಿಜೇಚ್ಛಯೋಪಾತ್ತಂ .

ಹಂತಾದ್ಯವಿದ್ಯಯಾಽಪಿ ವ್ಯಾಪ್ತಂ ತಾವತ್ ಪ್ರಕಾರಭಿನ್ನಾಭ್ಯಾಂ ..೯..

ಏಕತ್ರಿಂಶತ್ರಿತಯದ್ವಿತಯಸಮಷ್ಟಿಪ್ರಕಾರಸಂಕಲಿತೈಃ .
ತತ್ತ್ವೈಃ ಸ್ವಾವಯವಮಯೈಶ್ಚತುಭಿರನಯೋಸ್ತಥಾನ್ವಯಾ ವ್ಯಾಪ್ತಾಃ ..೧೦..

ಇತಿ ಚತುರ್ಥಃ ಪ್ರಪಂಚಃ ..

ಪಂಚಮಃ ಪ್ರಪಂಚಃ
ಶ್ರೀಪೀಠಶೈಲಶಿಖರೇ ಪರಶಿವಭಾನೋಃ ಪ್ರಕಾಶಮಾನಸ್ಯ .
ನಿಜಶಕ್ತಿರಶ್ಮಿನಿಕರಶ್ಚಕ್ರಕ್ರಮದೇವತಾತ್ವಮಾಯಾತಃ ..೧..

ಮಧ್ಯತ್ರಿಕೋಣಕೋಣೇ ವಾಮೇ ಶ್ರೀಪೂರ್ಣಪೀಠಂ ಏತಸ್ಮಿನ್ .

ಬುದ್ಧಿಮಯೇ ಪರತೇಜಃಪ್ರತಿಫಲಿತಂ ತ್ವಿತರಲಿಂಗತಾಂ ಯಾತಂ ..೨..

ರೌದ್ರಃ ಸ್ಯಾದೋಡ್ಡೀಶಃ ಕ್ರಿಯೈವ ಭಗಮಾಲಿನೀ ತಯೋರ್ಮಿಥುನಂ .

ರುದ್ರಸ್ವಶಕ್ತಿರೂಪಂ ತೃತೀಯಬೀಜಾತ್ಮಕಂ ತ(ದ)ಧ್ಯಾಸ್ತೇ ..೩..

ದಕ್ಷಿಣಕೋಣೇಽಹಂಕೃತಿರೂಪೇ ಜಾಲಂಧರೇ ತು ಸಂಕ್ರಾಂತಂ .

ಪರಧಾಮ ಬಾಣಲಿಂಗಂ ಜಾತಂ ಸಂಕ್ರಾಂತ್ಯುಪಾಧಿಭೇದವಶಾತ್ ..೪..

ಜ್ಯೇಷ್ಠಾಂಶಃ ಷಷ್ಠೀಶಃ ಜ್ಞಾನಾ ವಜ್ರೇಶ್ವರೀ ತಯೋರ್ಮಿಥುನಂ .

ವಿಷ್ಣುವಿಶ್ವಂಭರಾತ್ಮಕಂ ಅಸ್ಮಿನ್ನ್ ಅಧಿವಸತಿ ಮಧ್ಯಬೀಜಮಯಂ ..೫..

ಪುನರೇವ ಕಾಮಪೀಠೇ ತದಗ್ರಕೋಣೇ ಸ್ಥಿತೇ ಮನೋರೂಪೇ .

ಪ್ರತಿಫಲಿತಂ ತಜ್ಜ್ಯೋತಿಃ ಸ್ವಯಂಭುಲಿಂಗಂ ಸಮೀರಿತಂ ಸದ್ಭಿಃ ..೬..

ವಾಮಾಂಶೋ ಮಿತ್ರೇಶಃ ಕಾಮೇಶೀಚ್ಛಾ ತಯೋರ್ಮಿಥುನಂ .

ಬ್ರಹ್ಮಬ್ರಾಹ್ಮೀರೂಪಂ ವಾಗ್ಭವಬೀಜಾತ್ಮಕಂ ವಸತ್ಯಸ್ಮಿನ್ ..೭..

ಇತ್ಥಂ ವಾಮಾದ್ಯಂಶೈರ್ವಾಗಾದಿಕಬೀಜವಾಚ್ಯತಾಂ ಯಾತೈಃ .
ವಾಮಾದಿಯುಗಲರೂಪಾ ಜಾತಾ ಸಾ ಮಾತೃಕೈವ ಪಶ್ಯಂತೀ ..೮..

ವಸುಯೋನಿಷ್ವದಸೀಯಂ ಪುರ್ಯಷ್ಟಕಂ ಅಷ್ಟದೇವತಾಕಾರಂ .

ಅಂತರ್ದಶಾರಚಕ್ರೇ ಸರ್ವಜ್ಞಾದ್ಯಾಸ್ತದಕ್ಷಸಂಚಾರಾಃ ..೯..

ಸ್ಯುಃ ಸರ್ವಸಿದ್ಧಿದಾದ್ಯಾಸ್ತದಕ್ಷವಿಷಯಾ ಬಹಿರ್ದಶಾರಗತಾಃ .
ಮನುಕೋಣಶಕ್ತಿನಿಕರಃ ಕರಣಚತುರ್ದಶಕಂ ಏವ ತದೀಯಂ ಅಭೂತ್ ..೧೦..

ದ್ವ್ಯುತ್ತರಚತ್ವಾರಿಂಶದ್ಯೋನಿಗತೋ ದೇವತಾನಿಕಾಯೋಽಯಂ .

ಮಧ್ಯಮಯಾ ನವವರ್ಗೈರ್ವಿದ್ಯಾರ್ಣಯುಗಾತ್ಮಕೈರಭಿವ್ಯಾಪ್ತಃ ..೧೧..

ಅಷ್ಟಕಮನಯೋರಿಷ್ಟಂ ಪ್ರಕೃತೀನಾಂ ಅಷ್ಟಪತ್ರಶಕ್ತಿತಯಾ .

ಏತದ್ವಿಕಾರಜಾತಂ ಸಂಜಾತಂ ನೃಪಪತ್ರದೇವತಾಕಾರಂ ..೧೨..

ಅಣಿಮಾದಿಗುಣನಿಕಾಯಸ್ತಯೋಸ್ತಯೋರೇವ ಧಾತುಸಮುದಾಯಃ .
ಮುದ್ರಾಮಯೀ ಚ ಸಾ ವೈ ಚತುರಶ್ರತ್ರಯಮಯೇ ವಸತ್ಯಸ್ಮಿನ್ ..೧೩..

ದ್ವಿರದಕಲಾದಲಕಮಲದ್ವಿತಯಗತಂ ಶಕ್ತಿರಶ್ಮಿಚಕ್ರಂ ಇದಂ .

ವಿದ್ಯಾತ್ಮಕೈಃ ಸ್ವಕೀಯೈರ್ವರ್ಣೈರ್ವ್ಯಾಪ್ನೋತಿ ವೈಖರೀ ಮಾತಾ ..೧೪..

ಆಧಾರನವಕಂ ಅನಯೋರ್ನವಚಕ್ರೀಭಾವಂ ಆಗತಂ ಶಿವಯೋಃ .
ತನ್ಮಧ್ಯಚಾರಚತುರಾ ಮುದ್ರಾತ್ವಂ ಪ್ರಾಪಮೋದನಾತ್ ಸಂವಿತ್ ..೧೫..

ತನ್ನಾದಶಕ್ತಿನವಕಂ ನವಚಕ್ರೇಶೀಸ್ವರೂಪಂ ಆಪನ್ನಂ .

ವಿದ್ಯಾರ್ಣಯುಗ್ಮನವಕಂ ತದ್ವಿದ್ಯಾನವಕರೂಪತೋ ವಿತತಂ ..೧೬..

ನವಚಕ್ರವಾಸಿನೀನಾಂ ಭಾಸಾಂ ಪ್ರಕಟಾದಿಯೋಗಿನೀನಾಂ ಚ .

ತಾಸಾಂ ಇವ ಚಕ್ರಾಣಾಂ ಚತುರಾಮ್ನಾಯಾದಿರೂಪತಾ ಜ್ಞೇಯಾ ..೧೭..

ಇತಿಶ್ರೀಮತ್ಪುಣ್ಯಾನಂದಶಿಷ್ಯಾಮೃತಾನಂದಯೋಗಿಪ್ರವರವಿರಚಿತೇ ಸೌಭಾಗ್ಯಸುಧೋದಯೇ
ಪಂಚಮಃ ಪ್ರಪಂಚಃ ..

ಷಷ್ಠಃ ಪ್ರಪಂಚಃ
ತದನಾದಿಬೋಧರೂಪಂ ಪರಮಾನಂದಾತ್ಮಕಂ ಪರಂ ಜ್ಯೋತಿಃ .
ಸ್ಫುರತಿ ಯದಾ ಸ್ವಾತ್ಮಾನಂ ವಿಮೃಷ್ಟಂ ವಿದ್ಯಯಾಽನಯಾಽಭಿಲಷೇತ್ ..೧..

ತದನುತ್ತರಸ್ಫುರತ್ತಾಕಾರ(ಃ)ಸ್ವಾತ್ಮೀಯತತ್ತ್ವವಿಮ್ರಷ್ಟಾ .
ಪರಮಶಿವೋ ಗುರುರಾದ್ಯಶ್ಚರ್ಯಾನಾಥಾಪರಾಭಿಧಾನಧರಃ ..೨..

ವಿದ್ಯಾನಾಂ ಸರ್ವಾಸಾಂ ಭಿನ್ನಸ್ರೋತಃಪರಂಪರಾಕಾಣಾಂ .

ವಾರಿಧಿವರ ಇವ ಸರಿತಾಂ ಪುಣ್ಯತಮೋ ಭವತಿಯತ್ರ ಸಂಭೇದಃ ..೩..

ಭಿನ್ನಃ ಸ ಏವಯಾತಃ ಕಾಮೇ(ಶ?ಶೀ)ತ್ವಂ ವಿಮರ್ಶಭಾಗೇನ .

ಶಕ್ತಿಃ ಸಾಽಸ್ಯ ನಿರಂಕುಶವಿಭವಂ ವೇಲೇವ ವಾರಿಧಿಂ ರುಂಧೇ ..೪..

ಕೃತಯುಗಸಮಯೇ ವಿದ್ಯಾಂ ಆದ್ಯಾಂ ಅಸ್ಯೈ ವಿಮರ್ಶರೂಪಿಣ್ಯೈ .

ಓಡ್ಯಾಣಪೀಠನಿಲಯಶ್ಚರ್ಯಾನಾಥೋಽಧಿದೇವ(ತೇ?ತೈ)ವೇಶಃ ..೫..

ಏತನ್ನಿರೋಧಜನ್ಯಾ ಮುಕ್ತಿರ್ಜಂತೋಃ ಸ ಏವ ಸಂಸಾರಃ .
ಸಂಸಾರಸ್ಯ ಚ ಮುಕ್ತೇಃ ಸರಣಿಂ ಶರಣಂ ಪ್ರಯಾಮಿ ತಚ್ಚರಣಂ ..೬..

ಸೇಯಂ ಸ್ವೀಯೈರ್ಭಿನ್ನಾನ್ ಗುರೂನ್ ಗುಣೈಃ ಷಷ್ಠಮಿತ್ರಸಂಜ್ಞಾದೀನ್ .

ಅನ್ವಗ್ರಹೀದಮೀ(ಷಾ?ಷಾಂ)ಜ್ಯೇಷ್ಠೋ ಜ್ಯೇಷ್ಠೌಲಿಹೇತುರೋಡ್ಡೀಶಃ ..೭..

ಕ್ರೋಧಮುನಿಶ್ಚಿದ್ರೂಪಸ್ತ್ರೇತಾಯುಗನಾಯಕೋಽನ್ತ್ಯಬೀಜಪತಿಃ .
ಸತ್ತ್ವತನುರ್ಭಗಮಾಲಾಭರ್ತ್ತಾ ಶ್ರೀಪೂರ್ಣಶೈಲಪೀಠಗತಃ ..೮..

ಸುಬ್ರಹ್ಮಣ್ಯೋ ಮಧ್ಯಃ ಷಷ್ಠೀಶೋ ಮಧ್ಯಮೌಲಿಕರ್ತಾ ಚ .

ಪ್ರಾಣಾತ್ಮಾ ವಜ್ರೇಶೀನಾಥ(ಃ)ಶ್ರೀಕಾಮರಾಜಬೀಜಪತಿಃ ..೯..

ಜಾಲಂಧರಪೀಠಸ್ಥೋ ದ್ವಾಪರಯುಗನಾಯಕೋ ರಜೋರೂಪಃ .
ಶ್ರೀಕಂಠೋ ಮಿತ್ರೇಶೋ ನಾ(ಥಂ?ಥಃ)ಕಾಮೇಶ್ವರೀಮನಃಕಾಂತಃ ..೧೦..

ಶ್ರೀಕಾಮರೂಪನಿಲಯೋ ವಿಷಯಮಯೋ ವಾಗ್ಭವಾಕ್ಷರಾಧಿಪತಿಃ .

ಬಾಲೋ ಬಾಲೌಲಿಕರಃ ಕಲಿಯುಗಕಾಲಪ್ರಭುಸ್ತಮೋಮೂರ್ತಿಃ ..೧೧..

ನಾಥೈರೇಭಿಃ ಪರಜ್ಯೋತಿಪರಿಸ್ಪಂದಃ ಪ್ರಪಂಚಪರಮಾರ್ಥಃ .
ದಿವ್ಯೌಘೋಽಯಂ ಕಥಿತಃ ಸೇವ್ಯಃ ಶ್ರೀವಾಮಕೇಶ್ವರೀದೇವ್ಯಾಃ ..೧೨..

ಮಿತ್ರೇಶನಾಥಮಾತ್ರೇ ಕಲಿಯುಗಸ(ನ್ಧಾ?ನ್ಧೌ)ನಿಲೀಯ ನಿವಸಂತೀಂ .

ವಿದ್ಯಾಂ ಆದ್ಯಾಂ ಏನಾಂ ಲೋಪಾಮುದ್ರಾ ಯುಗಾದಿತಃ ಪ್ರಾಪತ್ ..೧೩..

ಯದನನ್ಯಲಬ್ಧಪೂರ್ವಾಂ ವಿದ್ಯಾಂ ಏಷಾ ಯುಗಾದಿತೋ ಲೇಭೇ .

ತತ್ತನ್ನಾಮ್ನಾ ಪ್ರಥಿತಂ ಸಂತಾನಂ ಇದಂ ಹಿ ಸರ್ವಕಾಲೇಷು ..೧೪..

ತದನು ಮುನಿಃ ಕಲಶಭವಸ್ತಾಭ್ಯಾಂ ಕಂಕಾಲತಾಪಸಾಚಾಯಃ .
ತಸ್ಮಾದ್ಧರ್ಮಾಚಾರ್ಯೋ ಲಘುನುತಿವರರಚನವಿದಿತವಿಜ್ಞಾನಃ ..೧೫..

ತಸ್ಮಾದಪಿಯೋಗಿ(ಸ?ವ)ರಾದ್ಯೋಗೇಶೀ ಮುಕ್ತಕೇಶಿನೀ ನಾಮ .

ನಾನಾಪದಾನಮಹಿತೋ ದೀಪಕನಾಥಃ ಸ್ವಸಂತತೇರ್ದೀಪಃ ..೧೬..

ವಿದ್ಯಾಂ ಅವಾಪ ತಸ್ಯಾಯೋಗಿನ್ಯಾ ವಿಮಲಬೋಧಭಾಗಿನ್ಯಾಃ .
ಏತೈಃ ಶಿವಾಂಶಭೂತೈಃ ಸಿದ್ಧೌಘ(ಃ)ಷಡ್ಭಿರೀರಿತೋ ಗುರುಭಿಃ ..೧೭..

ದೀಪಕನಾಥಸ್ಯ ಸುತೋ ವಿದ್ಯಾಂ ತಸ್ಮಾದವಾಪ ಜಿಷ್ಣ್ವಾಖ್ಯಃ .
ಅಥಮಾತೃಗುಪ್ತದೇವಸ್ತಸ್ಮಾದಸ್ಮಾಚ್ಚ ತೇಜಸೋ ದೇವಃ ..೧೮..

ತಸ್ಮಾನ್ಮನೋಜದೇವಸ್ತತೋಽಪಿ ಕಲ್ಯಾಣನಾಥಯೋಗಿವರಃ .
ತಸ್ಮಾತ್ ಪರಮಾನಂದಃ ಸ್ವಾತ್ಮಾನಂದಸ್ತತೋ ಮಹಾಯೋಗೀ ..೧೯..

ತದನು ತ್ರಿಲೋಚನೇಶೋ ದಕ್ಷಿಣಸಂತಾನಸಿದ್ಧಿಸಂತಾನಃ .
ಏತಸ್ಮಾದ್ದೇವೇಶೋ ಮಾರಿಜಬಾಧಾಖ್ಯವಿಷಯವಿದಿತಯಶಾಃ ..೨೦..

ತಸ್ಮಾಚ್ಚ ಕೇಶವೇಶಸ್ತ್ರಿಲೋಚನೇಶಾಪರಾಭಿಧಾನ(ಪ?ಧ)ರಃ .
ತಸ್ಮಾತ್ ಪುಣ್ಯಾನಂದೋ (ಮಾಮ?ಮಮಾ)ಮೃತಾನಂದಯೋಗಿನೋ ನಾಥಃ ..

೨೧..

ಭಾನುಕ(ಸುಮಾ?ಶುಭಾ)ವಸಾನಂ ಸಂತಾನಂ ಸ್ವೀಯಂ ಆತ್ಮನೋ ಜ್ಞಾತ್ವಾ .
ಸಂಪ್ರತಿ ಸಂತತಿಯೋಜಿತಜನನಾದಹಮಸ್ಮಿ ಪಂಚಮಃ ಪುರುಷಃ ..೨೨..

ಏತೈರ್ನಾಥೈರುದಿತೋ ಮಾನೌಘೋ ಮಾನವೋತ್ತಮೈರರ್ಚ್ಯಃ .
ಸರ್ವೇಷಾಂ ತು ಗುರೂಣಾಂ ಗೋಪ್ಯಂ ತತ್ಪೂಜ್ಯನಾಮ ಸಾಮಯಿಕಂ ..೨೩..

ಗುರುವಕ್ತ್ರಮಾತ್ರಗಮ್ಯಂ ನ ಪುಸ್ತಕೇ ಲೋಕನಾಮವಲ್ಲೇಖ್ಯಂ .

ಏತೇಷಾಂ ಓಘಾನಾಂ ಇವ ಗಾಂಗಾನಾಂ ತಮೋ(ವ?ಪ)ಹಂ ತ್ರಿತಯಂ ..೨೪..

ವಾಗಾದಿತ್ರಿತಯಂ ಅಯಂ ವಂದ್ಯಂ ವಿದ್ಯಾವತಾರಸೋಪಾನಂ .

ಏತತ್ತ್ರಿತಯಸಮಷ್ಟಿ ಶ್ರೀಗುರುನಾಥಸ್ಯ ಪಾದುಕಾತ್ರಿತಯಂ ..೨೫..

(ಶಿ?ಸಿ)ತಶೋಣಮಿಶ್ರರೂಪಂ ತುರ್ಯಂ ವಾಗಾದಿಮಯತಯಾ ವೇದ್ಯಂ .

ನಿವ(ಸ)ತಿ ಸಹಸ್ರಪ(ತೇ?ತ್ರೇ)ಸರೋರು(ಹೋ?ಹೇ)ನಾಥಪಾದುಕಾರೂಪಂ ..೨೬..

ಸುಭಗತ್ವಸುಧಾರಸೋದಯಾಯ ಸ್ವಗುರುರೂಪಾಯವಿಶೇಷಶೇಷಭಾಜಃ .
ನಿಜಮಾನಸಮಂದರಾದಮಥ್ನಾದಮೃತಾನಂದಸುಧೀರಯುಗ್ಮಸಿಂಧುಂ ..೨೭..

ಇತಿಶ್ರೀಮತ್ಪುಣ್ಯಾನಂದಶಿಷ್ಯಾಮೃತಾನಂದಯೋಗಿಪ್ರವರವಿರಚಿತೇ ಸೌಭಾಗ್ಯಸುಧೋದಯೇ
ಷಷ್ಠಃ ಪ್ರಪಂಚಃ ..
ಗ್ರಂಥಶ್ಚ ಪರಿಸಮಾಪ್ತಃ ..

